
Ийэм саламаата 

Мин бүгүн ийэбин санааммын 

Саламаат буһара сатаатым. 

Арыы уулларан, бурдук кутан 

Саһарчы буһаран таһаардым 

 

Уу эбэн, убатан буккуйан 

Балачча өр буһардым. 

Саламаатым сырдьыгынаан, 

Арыыта бырдьыгынаан дьэ буста. 

 

Саламаат үрдүгэр халыйбыт арыыга 

Оҕо сааһым сайылыга көһүннэ, 

Ийэм көмүлүөк иннигэр олорон, 

Арыылаах саламаат буһарар. 

 

Уоттан кытарчы буспут сирэйигэр 

Минньигэс мичээр олорбут, 

Нап – намыын намылхай ырыата 

Дьиэ иһин иэйиинэн толорбут. 

 

Ийэбэр чугаһаан моонньуттан кууһан, 

Нарыннык сыстыахпын баҕардым, 

Дьол, таптал туһунан ырыатын 

Сөбүлээн, сэҥээрэн иһиттим. 

 

Умнубаппын окко сылдьан 

Туос тууйастаах саламааты 

Ийэкэм ыһык оҥорон 

Сайылыктан ыытарын. 

 

Күүстээх үлэ кэнниттэн киэһэ 

Ийэм саламаатын сиэтэхпинэ 

Күүс – күдэх эбиллэн сэниэ киирэн, 

Эмиэ чэбдигирэн кэлэрим. 

 

Ийэм, ийэм күндү киһим, 

Минньигэстик да астыырыҥ, 

Саламааккын, күөрчэххин 

Олуһун да аҕынным. 

 


